
Kyoto, euskal gobernua eta politikaren heriotza 

Joseba Azkarraga Etxegibel  (soziologoa eta Aralar kidea) 

Goizero lanerako bidean lelo bera entzun behar irratitik: «Gidatu ala kutsatzen duzu?». Euskal gobernuaren ingurumen sailak tinpanoak zulatu dizkigu legealdi osoan: «Planetaren zenbateko zatia jaten ari zara zu?»; «zuk erabakitzen duzu». 
Lelook herritarron barruak aztoratzea izan dute helburu. Are gehiago: norbere burua zigortzeko ariketara gonbidatu gaitu Jaurlaritzak, geure aztarna ekologikoaren errua geure barruetan bilatzera. Aitortu beharra dut neure haserrea, behin eta berriro entzundako lelo-keriek ia lelotuta utzi bainaute.Ingurumen politikaren ardatza herritarra arduratzea eta zamatzea izan da, autoaren gehiegizko erabilera salatuz eta garraio publikoa erabili behar dela esanez, besteak beste. Ongi. Beharbada administrazio publikoa horretarako ere badago, bizi-estiloak aldatu behar ditugula gogoratzeko. Baina, bitartean, ingurumen politikak kudeatzen dituen gobernuak (eta alderdiak) ez du erreparorik izan azpiegitura erraldoiak politikoki babesteko, garapen iraunkorraren hizkuntza hitzetik hortzera erabiliz gainera: AHT, Superportua, errauste plantak, Super Sur...Ez hori bakarrik. Neoliberalismoaren funtsa dario aipatutako gobernu logikari: arazo publikoak arazo pribatu bihurtzen dira. Politika neoliberalaren funtsa dario euskal sozialdemokraziari: eszenategi globalean, garapen eredu jakin batek sortutako arrisku globalen aurrean, fokua norbanakoaren gainean jarri da, ez da beste ezer argiztatzen. Subjektuak gobernatzeko modu liberala da hori. Norbanakoak euren bizitzen gestio arduratsura animatzen ditu, eta arazo globalen zama norbere kargu hartzera.Jakina da gizarte segurantzaren alorrean antzeko gobernu-logikak ari direla hedatzen. Arrisku sozialei aurre egitea (langabezia, zahartzaroaÉ) betebehar pribatua da gero eta nabarmenago. Arriskuaren gestioaren pribatizatzea modan dugu, modan baititugu politika neoliberalak. Lan istripuekin beste horrenbeste. Lana babestu eta arautzen zuten mekanismo instituzionalak birrindu dira. Prekaritatea instituzionalizatu eta onetsi da. Espainiar sozialdemokraziak egin zuen hori. Eta orain istripuen errua lan ohiturei eta langile bakoitzaren arduragabekeriari egozten zaie sarri, edo istripuok arrazoi garbirik gabeko tragediaren linboan eskegitzen dira. Ondorioz, lan-kultura eta lan ohitura jakin batzuk txertatu behar dira langile bakoitzaren kontzientzian, hortxe baitago arazoaren muina. Mekanismo politiko-instituzionalak birrindu eta gero, kontzientzia indibidualak dira arriskuei aurre egiteko sostengurik garrantzitsuena. Jokaldi borobila.Gaur egun, badirudi herritarrak harrapatuta gaudela bi mugimenduren artean. Batetik, bizi dugun aro historikoan globalizazioa dugu nagusi, arrisku globalak bizi ditugu sekula ez bezala, eta erakunde politikoak kakanarruak dirudite, txiki-txiki eginda daude aktore globalen indarraren aurrean (korporazio globalak, kasurako). Bestetik, modu paraleloan, estrategia indibidualizatzaileak bizi ditugu, eta, ondorioz, norbanakoaren kargu geratzen ari dira kontraesan sistemikoak kudeatzea. Krisi sozial eta ekologikoak gaur erruduntasun sentimenduak bilakatzen ari dira. Konflikto intrapertsonalen eremura bidaliak dira. Norbanakoa da erruduna: indibidualismo amorratuaren aroan, bihotz bakartien klub honetan, norberarekiko induljentziarik ez, hortik doaz gobernu logika berriak.Eta uler bedi: nago arazo ekologikoen aurrean beharrezkoa dela herritarron kontzientzian kosk egin eta ardura indibidualaren eremuan eragitea, horretan dudarik ez. Baina hori ote da gobernu baten zeregin nagusia? Hori ote gobernu batek urratu beharreko ingurumen politikaren ardatza? Izan ere, kontzientzien eta mentalitateen aldaketa gizarte eta herri mugimenduen zeregina izan da nagusiki. Egoera bitxia: herri mugimenduak beren zereginaz desjabetuta eta politikariak eragile kulturalaren lekuan, Kyotok geure bizi-estiloak aldatzea eskatzen duela egoskor errepikatuz. Ardura ia guztia norbanakoaren lepo gainean jartzea politikarien eta politikaren ezintasuna (edo nora eza) azaltzen ote duen. Politikaren heriotza (edo suizidioa) ote den ingurumen politika horren gertakari inplizitua.Eta arazo ekologikoa geure erabaki pertsonalen gain dagoela ikusita, eta politikarien atzamar akusatzaileak geuri seinalatzen digula erreparatuta, zenbait herritarroi neurona bihurriren bat aktibatu dakiguke: orduan, zertarako politika?; orduan, zertarako politikariak? Arriskuak eta kontraesanak sozialki produzitzen dira, beti bezala. Berauei aurre egiteko modua aldatzen ari da, ordea. Hortxe haize-erroten kontrako politika eredua: globalizazioaren gestio neoliberalak sortu dituen arriskuak indibidualki kudeatzearen aldeko aldarria. Ez dago politika kixoteskoagorik.Lelo bera entzun behar lanerako bidean, kotxean noala, bakarrik eta errudun. Hala baita Durangaldetik Debagoienerako bidea egunero egin behar dugunon patua, patu bakartia alegia, ez baitago apenas garraio publikorik. Intxaurraga jauna: «Norbanakoa egurtzea ala gobernatzea dagokizu? Zuk erabakitzen duzu». 



